
De notar tre ara : AG venenta de la FELCO : dissabte 25 de novembre 2007 après-dinnar a Montpelhièr. 

Bonjorn a totes, perdonatz la raretat dels butletins dempuèi la dintrada… 

· Actualitat : 

· 4 pòstes al CAPES, un còp de mai ! Sèm pas resignats, non ! Mai vesèm las consequéncias dramaticas, de’n pertot, dels establiments del segondari a las facultats ont los efectius an baissat, malgrat la creissença dels pòstes dins lo bilingue public (mai que mai a Montpelhièr), malgrat la demanda sociala de mond formats en occitan (ofèrta d’emplecs dins las collectivitats territorialas o los medias, per exemple). 

La FELCO contunha de resistir. Arriban encara, de temps en quora, de fuelhs de peticions. Anam recampar lo tot e lo mandar al Ministèri. Anam tanben interpelar los candidats a la presidenciala e a las legislativas. Per las legislativas, es evident qu’aurem besonh de vosautres totes. Nosautres farem pression al nivèl dels diferents partits politics, mai serà a cada CREO, AELOC, APLR, e a cada ensenhaire, de seguir l’accion pròche dels candidats de cada circonscripcion. 

· La manifestacion de Besièrs 17 de març de 2007. La FELCO i a trabalhat una bona part de l’estiu. Avèm presada l’adesion del Felibrige al collectiu que prepara aquela manifestacion. Es estat, per nosautres, un signe màger de la dubertura d’aquela manifestacion per la lenga e la cultura nòstra, lo signe tanben que lo mond pòdon oblidar las garrolhas vielhas, e mai las divergéncias d’analisi, per caminar cotria, mai que mai al moment que totes patissèm de mesuras grèvas coma n’aviam pas agut dempuèi mai de vint ans. Lo moment es a l’unitat, pas a la division. 

Los ressons qu’avèm de la preparacion de la manifestacion son fòrça positius. Totes los qu’èran a Carcassona i seràn, e un molon d’aqueles qui trantalhèron de i anar, aqueste còp, vòlon pas mancar l’eveniment. 

La FELCO a prepausat, a costat de la lista de sosten de personalitats, una lista d’associacions de defensa de la lenga e cultura nòstras. D’efièch, los qu’assegurèron lo succés de Carcassona, son pas soncament las associacions organizairas, son totes aqueles cèrcles locals, corses de lenga, o de musica o de dança, que menèron lo mond. Avèm sovetat qu’aquel mond sián meses en valor, e associats al trabalh de preparacion e a la sensibilizacion sul terren. Auretz lèu sul sit internet de la manifestacion los documents per anar a la pèsca als sostens, tres tièiras de sosten donc :

- elegits (del conse al deputat)

- personalitats de la societat civila (artistas, escriveires, responsables sindicals o associatius)

- associacions per la lenga e la cultura d’òc.

D’ara en la, cal començar a mobilizar sul terren per capitar Besièrs 2007. La preparacion de la manif, e la comunicacion a l’entorn d’aquesta seràn importantas. Cal que se monten, sul terren, de comitats locals, o regionals, e los ensenhaires del public que sèm i devèm aver tota nòstra plaça. 

· Lo collòqui annadièr de la FLAREP (Fédération des Langues Régionales dins l’ensenhament public, que la FELCO n’es membre) (Perpinhan, Ceret, Figuères) 28, 29 e 30 d’octòbre. Es un collòqui dubèrt a totes, que permet, cada annada, a d’ensenhaires de totas las lengas de França de se rescontrar, d’escambiar, de faire pression amassa sus los institucionals convidats. Regretaretz pas de i èsser anats. Trobaretz totas les entresenhas sul sit de la FLAREP : 

http://www.flarep.com/Actualites/CollokProgram.html
Fasètz-me saupre vòstra intencion de i participar.

· L’activitat d’estiu de la FELCO

E òc, entre 2 jorns de vacanças, avèm contunhat lo trabalh, en profitant mai que mai dels festenals e escòlas d’estiu. 

En particulièr :

- intervencion d’una ora a l’Eniversitat Occitana d’Estiu de Nimes

- Debat public a Rodés, al moment de l’Estivada ; Cf. los articles de premsa sul sit nòstre : http://creo-mp.chez-alice.fr/felco.html
- Rescontre, totjorn a Rodés, amb lo deputat d’Avairon I. Censi. Li mandam uèi una letra que trobaretz en PJ.







